
Iesu yn Llyfr Datguddiad
Be’n union sy’n cael ei ddatguddio am Iesu yn Llyfr Datguddiad?
Mae’n ein caru ni, ac mae wedi marw troson ni i'n gollwng ni’n rhydd, fel bod pechod ddim yn ein rheoli ni ddim mwy. 6 Mae’n teyrnasu droson ni ac wedi’n gwneud ni i gyd yn offeiriaid sy'n gwasanaethu Duw, ei Dad! Fe sy’n haeddu pob anrhydedd a nerth, am byth! Amen! (Datguddiad 1:5b-6)
Gwaith Offeiriad: dyn ni wedi sôn am hyn o’r blaen wrth ddweud fod Iesu’n pledio dros ei bobl, a’i fod o wedi offrymu aberth un waith ac am byth dros eraill.  Roedd gwaith offeiriad yn waith pwysig iawn yn yr Hen Destament ac ym mywyd yr Iddewon. Rhan o’u gwaith oedd dod ag aberthau moliant a diolch o flaen Duw. Ar ôl credu yn Iesu drwy ffydd, mae’n cyrff ni’n deml neu’n gartref i’r Ysbryd Glân, gallwn felly ddefnyddio ein cyrff mewn ffyrdd sydd yn plesio Duw, ac yn rhan o’n diolch a’n moliant iddo. Sut? Helpu’n gilydd, gweddïo dros ein gilydd, rhannu beichiau’n gilydd ayyb.    

Felly, am fod Duw wedi bod mor drugarog wrthoch chi, frodyr a chwiorydd, dw i’n apelio ar i chi roi eich hunain yn llwyr i Dduw. Cyflwyno eich cyrff iddo fel aberthau byw – rhai sy’n lân ac yn dderbyniol ganddo. Dyna beth ydy addoliad go iawn! (Rhufeiniaid 12:1)
Mae pwy ydy Iesu yn gysylltiedig â ni – does dim un teitl sydd gan Iesu yn gwneud synnwyr heb ei bobl: Bugail, Prynwr, Ceidwad. Mae’n rhaid cael pobl i’r teitlau wneud sens. Mae popeth sy’n wir amdano ef yn ein cynnwys ni – ei bobl. Be ydy bugail heb ddefaid? – dim mwy na dyn yn gafael mewn ffon! 
Bydd Iesu’n dod yn ôl.
7Edrychwch! Mae'n dod yn y cymylau. Bydd pawb yn ei weld –hyd yn oed y rhai a’i trywanodd!
Bydd pob llwyth o bobl ar y ddaear yn galaru o'i achos e. 
Dyna fydd yn digwydd! Amen! 8 Mae'r Arglwydd Dduw yn dweud, “Fi ydy'r Alffa a'r Omega – Fi ydy’r Un sydd, oedd, ac sy'n mynd i ddod eto, yr Un Hollalluog.” (Datguddiad 1:7-8)
Awn ni ddim o’n lle os gwnawn ni fel Cristnogion edrych allan am ail-ddyfodiad Iesu. Ydyn ni’n effro? Ydy ni’n disgwyl am ei ail-ddyfodiad? Mae’r Testament Newydd yn pwysleisio pwysigrwydd hyn. Dyma dri peth sy’n cael ei ddweud amdano yn Datguddiad:
a. Mae Iesu’n mynd i ddod yn ôl yn y cymylau – sef arwydd o ogoniant. Ar ôl  iddo atgyfodi aeth yn ôl i’r nefoedd mewn cwmwl, ac fe ddaw yn ôl i’r ddaear yr un ffordd,

“... ar ôl iddo ddweud hynny cafodd ei godi i fyny i'r awyr o flaen eu llygaid. Dyma gwmwl yn dod o’i gwmpas a diflannodd o’u golwg.” (Actau 1:9)
Pan ddaeth Iesu i’r ddaear y tro cyntaf roedd yna gymysgedd o’r naturiol (sef y babi a’i fam naturiol, Mair) a’r goruwchnaturiol (sef y geni gwyrthiol drwy’r Ysbryd Glân). Pan ddaw Iesu’n ôl bydd y cwbl yn oruwchnaturiol. Bydd e’n teyrnasu ar bawb a phopeth.

b. Bydd pawb yn gweld ei ail-ddyfodiad! Pob llygad byw a marw, pob llygad da a drwg! Fydd e ddim yn golygu’r un peth i bawb. I’w bobl bydd yn rhyddhad, ond i eraill bydd e’n ddydd o ofid am fod diwedd sydyn wedi dod i’w holl gynlluniau. Bydd y diwrnod yma’n real, yn ddigwyddiad hanesyddol, a fydd dim byd cuddiedig amdano.

c. Alffa ac Omega ydy’r llythrennau cyntaf ac olaf yn y wyddor Roeg – i ni, A i Y yn y wyddor Gymraeg (A to Z yn Saesneg). Yr Arglwydd Iesu ydy’r A i’r Y yn hanes, bywyd a’r efengyl. Doedd dim o’i flaen ef, a does dim yn dod ar ei ôl ef. Does dim byd tu allan i’w reolaeth na’i gynlluniau ef.

